ՀԻՄՆԱՎՈՐՈՒՄ
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԱՊՐԻԼԻ 30-Ի N 718-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ (ԱՅՍՈՒՀԵՏ` ՆԱԽԱԳԻԾ) ՎԵՐԱԲԵՐՅԱԼ
1.  Իրավական ակտի ընդունման անհրաժեշտությունը.
2019 թվականի դեկտեմբերի 4-ին ընդունվել է «Հայաստանի Հանրապետության աշխատանքային օրենսգրքում փոփոխություններ կատարելու մասին» ՀՕ-265-Ն օրենքը (այսուհետ՝ Օրենք), որն ուժի մեջ է մտել 2021 թվականի հուլիսի 1-ից։ Օրենքի  1-ին հոդվածի համաձայն՝ Հայաստանի Հանրապետության 2004 թվականի նոյեմբերի 9-ի աշխատանքային օրենսգրքի 33-րդ հոդվածը շարադրվել է նոր խմբագրությամբ, համաձայն որի՝ ոլորտի լիազորված տեսչական մարմինը վերահսկողություն է իրականացնում գործատուների կողմից աշխատանքային օրենսդրության, աշխատանքային իրավունքի նորմեր պարունակող այլ նորմատիվ իրավական ակտերի, կոլեկտիվ և աշխատանքային պայմանագրերի պահանջների կատարման նկատմամբ՝ օրենքով նախատեսված դեպքերում կիրառելով պատասխանատվության միջոցներ։ 
ՀՀ կառավարության 2020 թվականի հունիսի 18-ի «Հայաստանի Հանրապետության կառավարության 2019 թվականի օգոստոսի 22-ի N 1071-Ա որոշման մեջ փոփոխություն կատարելու մասին» N 1006-Ա որոշմամբ Առողջապահական և աշխատանքի տեսչական մարմինը (այսուհետ՝ Տեսչական մարմին) 2020 թվականի հունիսի 20-ից ճանաչվել է աշխատանքային իրավունքի՝ ներառյալ աշխատողների առողջության պահպանման և անվտանգության ապահովման ոլորտի նկատմամբ վերահսկողություն իրականացնող լիազոր մարմին։
Հայաստանի Հանրապետության վարչապետի 2021 թվականի հուլիսի 23-ի N 781-Լ որոշմամբ համապատասխան փոփոխություններ և լրացում կատարվեց Հայաստանի Հանրապետության վարչապետի 2018 թվականի հունիսի 11-ի N 755-Լ որոշման մեջ: Կատարված փոփոխությունների արդյունքում Տեսչական մարմինին գործատուների կողմից աշխատանքային օրենսդրության, աշխատանքային իրավունքի նորմեր պարունակող այլ նորմատիվ իրավական ակտերի պահանջների, կոլեկտիվ և աշխատանքային պայմանագրերի պահանջների կատարման նկատմամբ վերահսկողություն, ինչպես նաև օրենքով նախատեսված դեպքերում պատասխանատվության միջոցներ կիրառելու իրավասություն է վերապահվել։ 
«Տեսչական մարմինների մասին» ՀՀ օրենքի 6-րդ հոդվածի 1-ին մասի 1-ին կետի համաձայն՝ Հայաստանի Հանրապետության օրենքների և դրանց համապատասխան ընդունված նորմատիվ իրավական ակտերի պահանջների պահպանման նկատմամբ օրենքով սահմանված կարգով վերահսկողության իրականացումը ներառում է օրենքով սահմանված դեպքերում և կարգով ստուգումների իրականացումը:
Մինչդեռ, «Հայաստանի Հանրապետությունում ստուգումների կազմակերպման և անցկացման մասին» ՀՀ օրենքի 3-րդ հոդված 1.1-ին մասի համաձայն՝ բոլոր ստուգումները, բացառությամբ Մրցակցության պաշտպանության հանձնաժողովի, նյութական պահուստի օրենսդրության պահանջների կատարման փաստացի վիճակը պարզելուն ուղղված ստուգումների, ինչպես նաև Հայաստանի Հանրապետության պետական բյուջեի կատարման ուղղությամբ տարվող աշխատանքների` ներառյալ պետական պատվերի տեղադրման (գնումների գործընթացի) ճշտության և օրինականության նկատմամբ հսկողությունը, անցկացվում են բացառապես ստուգաթերթերի հիման վրա, որոնք հաստատում է Հայաստանի Հանրապետության կառավարությունը:

2. Ընթացիկ իրավիճակը և խնդիրները
ՀՀ կառավարության 2021 թվականի նոյեմբերի 25-ի «Հայաստանի Հանրապետության կառավարության 2019 թվականի օգոստոսի 22-ի N 1124-Ն որոշման մեջ փոփոխություններ և լրացումներ կատարելու մասին» N 1948-Ն որոշմամբ հաստատվել է Տեսչական մարմնի կողմից  աշխատանքային իրավունքի ոլորտում իրականացվող` ռիսկի վրա հիմնված ստուգումների մեթոդաբանությունը և ռիսկայնությունը որոշող չափանիշների ընդհանուր նկարագիրը: Տեսչական մարմնում առկա տվյալների բազայի հիման վրա ռիսկի աստիճանը որոշող չափանիշներից ելնելով որոշվում է աշխատանքային իրավունքի ոլորտում գործող տնտեսավարող սուբյեկտների ռիսկայնության աստիճանը, մինչդեռ ստուգաթերթի բացակայության պարագայում ստուգումներ չեն կարող իրականացվել։

3. Կարգավորման նպատակը և բնույթը
Հայաստանի Հանրապետության վարչապետի 2018 թվականի հունիսի 11-ի N 755-Լ որոշման Հավելվածով հաստատված Հայաստանի Հանրապետության   առողջապահական և աշխատանքի տեսչական մարմնի կանոնադրության 9-րդ կետի համաձայն՝ Տեսչական մարմնի նպատակն օրենքով սահմանված դեպքերում և կարգով Հայաստանի Հանրապետության աշխատանքային օրենսդրության և աշխատանքային իրավունքի նորմեր պարունակող այլ նորմատիվ իրավական ակտերի, կոլեկտիվ և աշխատանքային պայմանագրերի պահանջների պահպանման ապահովումն է:
Կանոնադրության 10-րդ կետի համաձայն՝ Տեսչական մարմնի խնդիրներից են՝ աշխատանքային իրավունքի ոլորտում ռիսկերի կառավարումը և Հայաստանի Հանրապետության օրենքների ու այլ նորմատիվ իրավական ակտերի պահանջների պահպանման նկատմամբ վերահսկողությունը։
Նախագծով առաջարկվում է հաստատել աշխատանքային իրավունքի բնագավառում ռիսկի վրա հիմնված ստուգումների ստուգաթերթը։ Ստուգաթերթի առկայության պարագայում հնարավոր կլինի Հայաստանի Հանրապետության աշխատանքային օրենսդրության և աշխատանքային իրավունքի նորմեր պարունակող այլ նորմատիվ իրավական ակտերի, կոլեկտիվ և աշխատանքային պայմանագրերի պահանջների պահպանման նպատակով օրենքով սահմանված դեպքերում և կարգով իրականացնել ստուգումներ՝ ռեսուրսները նպատակաուղղելով դեպի այն տնտեսավարող սուբյեկտները, որոնք առավել ռիսկային են:

4. Ակնկալվող արդյունքը
Նախագծի ընդունումը, այն է՝ ստուգաթերթի հաստատումը Տեսչական մարմնին հնարավորություն կընձեռնի աշխատանքային իրավունքի բնագավառում ամբողջական և արդյունավետ վերահսկողություն իրականացնել՝ ապահովելով Տեսչական մարմնի նպատակների, խնդիրների և լիազորությունների լիարժեք իրականացումը։ 
5. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Հայաստանի Հանրապետության վարչապետի աշխատակազմի տեսչական մարմինների աշխատանքների համակարգման գրասենյակի և Տեսչական մարմնի կողմից համատեղ:
6. Այլ իրավական ակտերում փոփոխությունների և/կամ լրացումների անհրաժեշտությունը.
Նախագծի ընդունման դեպքում այլ իրավական ակտերում փոփոխություններ և/կամ լրացումներ կատարելու անհրաժեշտությունը բացակայում է: 
[bookmark: _GoBack]7. Պետական կամ տեղական ինքնակառավարման մարմնի բյուջեում ծախսերի և եկամուտների էական ավելացման կամ նվազեցման մասին.
Նախագիծը ՀՀ պետական բյուջեում (կամ տեղական ինքնակառավարման մարմնի բյուջեում) ծախսերի կամ եկամուտների էական ավելացման կամ նվազեցման չի հանգեցնում:
8. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ․
Նախագիծը չի բխում «Հայաստանի վերափոխման ռազմավարություն 2050» ռազմավարական փաստաթղթից, Կառավարության 2021-2026 թթ. ծրագրից, ոլորտային և/կամ այլ ռազմավարություններից։




